
Bunun tu lumah

pun supahin tu painsanan katsia bukzav tu Vilian, madas mas tastu lumah
kausia maiasang minamu masinauba tu lusan lumah. masa kanahtungin linusan,
sadu mas maitastu lumah kazin tacina tu madaingaz, uncinian malanuhu sia
tanngadah lukis tu batu, dusa ima hai matanut mas vahvah, manii aiza iliskinun.
saduan mas Vilian, at macinsu siza danum kaudip, ispahud danum mas hudas,
malsisivit hudas saicia, at tupa saicia tu, malanuhua! namudaukdauk kata
palihansiap.

hudas! mazbin iliskinun su 1? kavava Vilian tusingav mas hudas. cinsivus
hadas malbuntu samantuk Vilian, at tupa tu, sadu maikingna tu kabahlu
kalumah, cisliskin saikin mas imita Bunun habas lumah tu sinkauni sinmas
sintukua.

Bunun habas lumah hai mungab mamaszang, laupang hai bistav
iskalumah, masa taulushulushuin, kanasia taudancia supahin iskalumah, aiza
makulukis, makubatu, makupadan, maku batakan, makulukis kalkal kalumah.
Bunun lumah hai, kabangkal, tanangaus hai daisah, mantan iku hai kalamahan.
malvavaz banin sia lumah, mantanavili hai pitcian mas nakaunus bunun,
mantanaskaun hai paitubabu, dadaza baning hai aiza mas tatapa. silas baning
hai vilisan mas haimangsut. taniku mishang hau hai patcilasan, ilumah mastan
sahusbun.

asabahan mas madaingaz hai mansila sia patcilasan, isia sinbalung tu
sapalan hai asabahan mas tastu lumah, aizan mishang mas bukzavan. masial tu
mataz hai pilumahun mahaltum, makuang tu mataz hai pinataun mahaltum,
dahishai pasinasainun insumas vali sintupa tu minkangna kitngab, itkula hai
paldipaun mahaltum, aupa nakatsaincia saia.

latuza Bunun tu lumah hai mapihumis isang tu katuvazan, aizan lumah tu
dusa ulav, itatavi hai tunkul, masina sia saia dihanin; manmishang tanangaus tu
ilav hai lahahaiban mas bunun.

mais hanup bananaz, supa isia lumah samu, minis antasban samu at kidaz
mas hanup tu bananaz. mais nii tu katsialan sinsusuaz, tastu hamisan hai tatau
mataz, aiza isia lumuh malanhasaz, aiza ubuh mistab hai asa tu taulushu. aupa
niin lumahan mahtu patalia inthumisan, niin amin madadu katdan mas bunun.

sintupasain tu, latuza Bunun tu lumah hai mapalmamaupa mas siduh, tastu
lumah katuvazan. tunkul hai bunka tu katuvazan minasia Tama Dihanin, aupa
Tama Dihanin maisaiv inihumisan. pahasia lumah hai Bunun tu katdan, nii tu
mahtu ungadahan mas hinitu mapinkuang pinsanamaz. masa tunahtungin hudas
tahu, minhaiap Vilian. imita Bunun paliuni lumah tu hansiap hai kahanuasun.

